
Annotatsiya: Ushbu maqolada transport va logistika infratuzilmasini modernizatsiya qilish jarayonlari va ularning eksport 
samaradorligiga ta’siri tahlil qilingan. Mamlakatda olib borilayotgan infratuzilmaviy islohotlar, mintaqaviy integratsiya 
jarayonlari hamda raqamli transformatsiya imkoniyatlari o‘rganilib, eksport xarajatlarini kamaytirish, yetkazib berish 
tezligini oshirish va xalqaro bozorlarda raqobatbardoshlikni ta’minlashdagi o‘rni yoritilgan. Shuningdek, ekologik 
barqarorlik tamoyillariga asoslangan “yashil logistika”ni joriy etishning istiqbollari ham ko‘rib chiqilgan.

Kalit soʻzlar: transport infratuzilmasi, logistika xizmatlari, eksport samaradorligi, raqamli transformatsiya, mintaqaviy 
integratsiya, yashil logistika.

Abstract: This article examines the modernization of transport and logistics infrastructure and its impact on export 
efficiency. The study analyzes national infrastructure reforms, regional integration processes, and the opportunities of 
digital transformation. Special emphasis is placed on reducing export costs, improving delivery speed, and enhancing 
the competitiveness of domestic products in global markets. The article also explores the prospects of introducing 
environmentally sustainable practices and the concept of “green logistics.”

Key words: transport infrastructure, logistics services, export efficiency, digital transformation, regional integration, green 
logistics.

Аннотация: В статье рассматриваются процессы модернизации транспортной и логистической инфраструктуры 
и их влияние на эффективность экспорта. Анализируются проводимые в стране инфраструктурные реформы, 
процессы региональной интеграции и возможности цифровой трансформации. Особое внимание уделено 
снижению издержек экспорта, повышению скорости доставки и обеспечению конкурентоспособности продукции 
на мировых рынках. Также рассматриваются перспективы внедрения принципов экологической устойчивости и 
«зелёной логистики».

Ключевые слова: транспортная инфраструктура, логистические услуги, эффективность экспорта, цифровая 
трансформация, региональная интеграция, зелёная логистика.

Globalizatsiya jarayonlari kuchayib borayotgan bir davrda transport va logistika infratuzilmasining 
rivojlanishi mamlakatlar iqtisodiy salohiyatini belgilovchi muhim omillardan biriga aylanmoqda. Xalqaro savdo 
jarayonlari samaradorligi nafaqat ishlab chiqarish hajmiga, balki mahsulotlarni jahon bozorlariga tezkor, xavfsiz 
va iqtisodiy jihatdan maqbul yetkazib berish imkoniyatlariga ham bog‘liqdir. Shu nuqtayi nazardan, transport-
kommunikatsiya tizimini modernizatsiya qilish eksport salohiyatini oshirishda hal qiluvchi o‘rin tutadi.

O‘zbekistonning tashqi iqtisodiy aloqalari tobora kengayib borayotgan bir paytda, transport va logistika 
sohasida amalga oshirilayotgan islohotlar strategik ahamiyat kasb etmoqda. Mamlakatning geografik joylashuvi, 
yirik bozorlar bilan yaqinligi va tranzit imkoniyatlari mavjud infratuzilmani zamonaviy talablar asosida yangilashni 
taqozo etadi. Shu jarayonlarda avtomobil, temir yo‘l, havo va multimodal tashish xizmatlarini takomillashtirish, 
shuningdek raqamli logistika texnologiyalarini joriy etish eksport samaradorligini oshirishga xizmat qiladi.

So‘nggi yillarda transport-logistika infratuzilmasini rivojlantirish bo‘yicha qabul qilingan davlat dasturlari, 
xalqaro hamkorlik loyihalari va investitsiya tashabbuslari mazkur sohaning modernizatsiya jarayonlariga turtki 
bermoqda. Bu boradagi amaliy harakatlar natijasida tashqi savdo yuklarini tashish xarajatlari qisqarib, eksport 
qilinayotgan mahsulotlarning jahon bozorida raqobatbardoshligi ortishi kutilmoqda.

Shu bois ushbu maqolada transport va logistika infratuzilmasini modernizatsiya qilishning eksport 
samaradorligiga ta’siri nazariy va amaliy jihatdan tahlil qilinadi. E’tibor asosiy yo‘nalishlarning iqtisodiy mazmunini 
ochib berishga, mavjud tajribalarni o‘rganishga va mamlakatimizda amalga oshirilayotgan islohotlarning 
samaradorlik jihatlarini ko‘rsatishga qaratiladi.

Transport va logistika infratuzilmasini modernizatsiya qilish eksport samaradorligini oshirishning 
strategik yo‘nalishlaridan biridir. Jahon xo‘jalik aloqalari chuqurlashib, ishlab chiqarish zanjirlari tobora 
murakkablashayotgan sharoitda mamlakatning tashqi iqtisodiy faoliyatini rivojlantirish uchun nafaqat ishlab 
chiqarish quvvatlarini kengaytirish, balki tayyor mahsulotlarni tezkor, sifatli va raqobatbardosh tarzda jahon 
bozorlariga yetkazib berish muhim ahamiyat kasb etadi. Bunda transport tizimi, logistika xizmatlari va ular bilan 
bog‘liq infratuzilmaviy tarmoqlarning samaradorligi asosiy hal qiluvchi omilga aylanadi.

Transport tizimining zamonaviy talablarga moslashtirilishi mamlakat eksport siyosatini qo‘llab-quvvatlovchi 
negiz vazifasini bajaradi. O‘zbekiston sharoitida transport tarmoqlarini modernizatsiya qilish jarayonlari 
avtomobil yo‘llarini rekonstruksiya qilish, temir yo‘l transportini raqamlashtirish, yangi aviaparklarni joriy etish 
hamda multimodal transport markazlarini barpo etish orqali amalga oshirilmoqda. Masalan, so‘nggi yillarda 
“Toshkent – Andijon – O‘sh” avtomagistrali va “Angren – Pop” temir yo‘l liniyasi mamlakatning ichki hududlari va 
mintaqaviy bozorlar o‘rtasidagi aloqalarni kuchaytirishga xizmat qilmoqda. Bunday loyihalar eksport yuklarining 
tranzit vaqtini qisqartirish, tashish xarajatlarini kamaytirish va mahsulotlarni yetkazib berishning uzluksizligini 
ta’minlash imkonini bermoqda.

Temir yo‘l transporti o‘zining yuk tashish quvvati va nisbatan past xarajatlari bilan eksport tizimining 
tayanch bo‘g‘ini hisoblanadi. Shu sababli sohada yangi texnologiyalar, jumladan avtomatlashtirilgan boshqaruv 
tizimlari, GPS asosidagi kuzatuv mexanizmlari va elektron yuk deklaratsiyasi tizimlarini keng joriy etish muhim 
vazifalardan biri hisoblanadi. Avtomobil transportida esa “yashil koridor” tamoyillarini qo‘llash, bojxona nazoratini 
soddalashtirish va xalqaro standartlarga mos logistika markazlarini tashkil etish eksport samaradorligiga 
bevosita ta’sir ko‘rsatmoqda.

Transport infratuzilmasi samarali ishlashi uchun logistika xizmatlari ham zamonaviy talablar asosida 
rivojlanishi lozim. Logistika jarayonlarining kompleks boshqaruvi — mahsulotni ishlab chiqarish joyidan 
iste’molchiga yetkazib berishgacha bo‘lgan barcha bosqichlarni qamrab oladi. Shu bois, logistika xizmatlarini 
modernizatsiya qilish eksportni rag‘batlantirishning muhim bo‘g‘ini hisoblanadi.

Bugungi kunda O‘zbekistonning tashqi savdo hajmi ortib borayotgan bir sharoitda logistika xizmatlariga 
bo‘lgan talab keskin oshmoqda. Bu jarayonda zamonaviy omborxona majmualarini tashkil etish, sovuq zanjir 
logistikasini kengaytirish, elektron savdo bilan integratsiyalashgan logistika tizimlarini yaratish muhim ahamiyat 
kasb etadi. Xususan, oziq-ovqat mahsulotlarini eksport qilishda logistikaning “sovuq zanjir” komponenti mahsulot 
sifatini saqlash va xalqaro bozor talablari darajasida yetkazib berishni ta’minlashda muhim rol o‘ynaydi.

Bundan tashqari, logistika xizmatlarini raqamlashtirish orqali samaradorlikka erishish imkoniyati 
kengaymoqda. Elektron hujjat aylanishi, onlayn kuzatuv tizimlari, yuklarni real vaqt rejimida monitoring qilish 
imkoniyatlari tashish jarayonini tezlashtirib, ortiqcha byurokratik xarajatlarni kamaytiradi. Shu bilan birga, 
raqamli logistika eksport qiluvchilar uchun yangi bozorlar bilan ishlash imkoniyatini kengaytiradi.

Transport va logistika infratuzilmasini modernizatsiya qilishning asosiy maqsadi — eksport samaradorligini 
oshirishdir. Eksport samaradorligi deganda, mahsulotni minimal xarajatlar va vaqt bilan xorijiy iste’molchiga 
yetkazib berish, uning sifatini saqlash va jahon bozorlarida raqobatbardoshligini ta’minlash tushuniladi.

O‘zbekiston misolida aytish mumkinki, transport va logistika xarajatlari eksport mahsulotlarining umumiy 
tannarxida salmoqli ulushga ega. Bu ko‘rsatkich rivojlangan mamlakatlarda 10–12 foizni tashkil etsa, 
rivojlanayotgan mamlakatlarda ba’zan 25–30 foizga yetadi. Shu sababli infratuzilmani modernizatsiya qilish 
orqali xarajatlarni qisqartirish, eksport mahsulotlarining narxini pasaytirib, ularni jahon bozorida yanada 
jozibador qilish imkonini beradi.

Eksport samaradorligi faqat transport xarajatlari bilan emas, balki yetkazib berish tezligi bilan ham 
belgilanadi. Masalan, O‘zbekistondan Yevropa bozorlariga qishloq xo‘jaligi mahsulotlarini yetkazib berishda 
vaqt omili juda muhim. Agar transport-logistika tizimi tezkor ishlasa, mahsulot sifati saqlanadi va xorijiy 
xaridorlar ishonchini qozonadi. Shu jihatdan, transport infratuzilmasi modernizatsiyasi eksportni geografik 
jihatdan kengaytirish imkonini ham yaratadi.

Transport va logistika infratuzilmasini modernizatsiya qilish davlat siyosatida ustuvor yo‘nalishlardan biri 
sifatida belgilangan. Qabul qilingan milliy strategiyalar, Prezident Farmonlari va Hukumat qarorlari ushbu 
sohada islohotlarni jadallashtirishni nazarda tutadi. Jumladan, “O‘zbekiston – 2030” strategiyasida transport-

kommunikatsiya tizimini modernizatsiya qilish va xalqaro transport koridorlari bilan integratsiyalashish bo‘yicha 
aniq vazifalar belgilangan.

Mazkur islohotlarni moliyaviy jihatdan ta’minlashda davlat byudjeti mablag‘lari, xalqaro moliya institutlari 
kreditlari va xususiy sektor investitsiyalarining uyg‘unligi muhim rol o‘ynaydi. Xususan, Osiyo Taraqqiyot 
Banki, Jahon Banki va Yevropa tiklanish va taraqqiyot banki kabi xalqaro institutlarning ishtiroki sohada yirik 
infratuzilma loyihalarini amalga oshirish imkonini bermoqda. Ushbu islohotlar natijasini eksport hajmining oshib 
borishida ham ko‘rishimiz mumkin (1-rasm):

1-rasm. Oʻzbekiston Respublikasi eksporti hajmi dinamikasi (yanvar-dekabr, mlrd. AQSH dollari)1

Grafikdan ko‘rinishicha, 2020-yilda jami eksport hajmi 15,1 mlrd AQSh dollarini tashkil etgan bo‘lsa, 2024-
yilga kelib bu ko‘rsatkich 26,9 mlrd dollarga yetgan. Bu esa so‘nggi to‘rt yil davomida eksport hajmining barqaror 
o‘sish tendensiyasini namoyon etmoqda.

Xizmatlar eksporti 2020-yildagi 2,0 mlrd dollardan 2024-yilda 7,2 mlrd dollarga oshgani kuzatiladi. Bu 
jarayon transport-logistika xizmatlari, turizm va IT sohalarining rivojlanayotganini ko‘rsatadi. Shu bilan birga, 
tovarlar eksporti ham izchil o‘sib, 2020-yildagi 13,1 mlrd dollardan 2024-yilda 19,7 mlrd dollarga yetgan. Bu 
ko‘rsatkich ishlab chiqarish quvvatlari kengaygani va tashqi bozorlarga chiqish imkoniyatlari oshganini ifodalaydi.

Umuman olganda, grafikda eksport hajmi yil sayin oshib borayotgani, ayniqsa 2022-yildan boshlab 
o‘sish sur’ati tezlashgani ko‘rinadi. 2023-yilda 24,9 mlrd dollar, 2024-yilda esa 26,9 mlrd dollarga erishilishi 
mamlakatning tashqi savdo salohiyati sezilarli darajada mustahkamlanayotganini anglatadi. Bunday natijalar 
transport va logistika infratuzilmasini modernizatsiya qilish, bojxona jarayonlarini soddalashtirish va xalqaro 
hamkorlik imkoniyatlarini kengaytirish orqali eksport samaradorligini oshirishda erishilayotgan yutuqlarni 
tasdiqlaydi.

Hozirgi zamon transport-logistika tizimini raqamlashtirish infratuzilmaning modernizatsiya jarayonida 
alohida o‘rin tutadi. Raqamli texnologiyalar yordamida yuklarni kuzatish, yo‘nalishlarni optimallashtirish, bojxona 
tartib-taomillarini tezlashtirish va transport oqimlarini boshqarish samaradorligi keskin oshadi.

Masalan, blokcheyn texnologiyalarini joriy etish orqali hujjatlar aylanishida shaffoflikni ta’minlash, 
sun’iy intellekt yordamida logistika jarayonlarida prognozlashni amalga oshirish va “aqlli ombor” tizimlarini 
kengaytirish eksport samaradorligiga sezilarli ta’sir ko‘rsatadi. Shu jihatdan, transport va logistika sohasida 
raqamli transformatsiya nafaqat xarajatlarni kamaytiradi, balki xalqaro standartlarga mos xizmatlar taqdim etish 
imkonini ham beradi.

Transport va logistika infratuzilmasini modernizatsiya qilishda ekologik barqarorlik masalasi ham muhim 
ahamiyatga ega. Global tendensiyalar shuni ko‘rsatadiki, “yashil logistika” tamoyillarini qo‘llash, ya’ni ekologik 
toza transport vositalaridan foydalanish, energiya tejamkor texnologiyalarni joriy etish va chiqindilarni 
kamaytirish bo‘yicha chora-tadbirlar nafaqat ekologik xavfsizlikni ta’minlaydi, balki eksport qiluvchi davlatning 
xalqaro imijini mustahkamlaydi.

O‘zbekistonda ham so‘nggi yillarda ekologik barqaror transport vositalarini joriy etish, avtomobil transportida 
gaz va elektr energiyasidan foydalanish hajmini oshirish, shuningdek “yashil” logistika markazlarini yaratish 
bo‘yicha qadamlar tashlanmoqda. Bu esa uzoq muddatda eksport faoliyatining barqaror rivojlanishiga xizmat 
qiladi.

1	  O‘zbekiston Respublikasi Milliy statistika qo‘mitasi hisobotlari // stat.uz

Transport va logistika infratuzilmasini modernizatsiya qilish mamlakat eksport salohiyatini oshirishda hal 
qiluvchi omil bo‘lib, iqtisodiy samaradorlikning yangi manbalarini shakllantiradi. Infratuzilmaviy loyihalarning keng 
ko‘lamda amalga oshirilishi nafaqat tashqi savdoda raqobatbardoshlikni kuchaytiradi, balki milliy iqtisodiyotning 
xalqaro bozorlar bilan integratsiyalashuv jarayonini tezlashtiradi. Zamonaviy transport tarmoqlari va logistika 
xizmatlarining rivoji mahsulotlarni qisqa muddatlarda, past xarajatlar bilan yetkazib berishni ta’minlab, eksport 
qiluvchi korxonalar uchun qo‘shimcha imkoniyatlar yaratadi.

Kelajakda ushbu sohani yanada rivojlantirish uchun zamonaviy texnologiyalarni keng tatbiq etish, raqamli 
transformatsiyani jadallashtirish va xalqaro standartlarga mos xizmat ko‘rsatish mexanizmlarini joriy etish 
muhim ahamiyat kasb etadi. Shu bilan birga, mintaqaviy integratsiyani kuchaytirish, qo‘shni davlatlar bilan 
transport koridorlarini samarali yo‘lga qo‘yish va tranzit imkoniyatlaridan to‘liq foydalanish mamlakat eksportini 
geografik jihatdan kengaytirishga xizmat qiladi.

Shuningdek, ekologik barqarorlik tamoyillariga asoslangan “yashil logistika”ni rivojlantirish, xususiy sektor 
ishtirokini kengaytirish va xalqaro moliya institutlari bilan hamkorlikni kuchaytirish sohaning uzoq muddatli 
samaradorligini ta’minlaydi. Bunday yondashuv nafaqat iqtisodiy foyda keltiradi, balki mamlakatning xalqaro 
maydondagi imijini mustahkamlaydi hamda transport va logistika tizimini global rivojlanish tendensiyalari bilan 
uyg‘unlashtiradi.

